
Anzi veddo cö-ö tempo a plebe stessa

Oppressa da un’iniqua oligarchia;

E fra-a classe opprimente e a classe oppressa

Nasce a guæra civile e l’anarchia;

E ô tumulto e ù disordine ô no cessa,

Se non costreita l’aristocrazia

A spartî co-i plebei da lê insultæ

Do governo i impieghi e e dignitæ.

E poi questa çittæ potente e brava,

Questa regiña do Mediterraneo,

Sci questa a veddo finalmente scciava

Cö titolo de socia a un regno estraneo!...

Se diä forse che allôa coscì portava

O destin europeo contemporaneo....

Ma cose fan frattanto i nobiliscimi

Discendenti di duxi sereniscimi?

Pochi, di quæ ne-ô sangue ancon ghe resta

Un avanzo d’antigo patriottismo,

Pubblican un’inutile protesta,

Crian contro a prepotenza, l’egöismo,

L’intrigo e l’ingiustizia manifesta

Dell’imperiale e regio dispotismo;

E un giogo van subindo mâ voentea

Imposto dä tirannide europea.

Ma i atri poi invilii, comme i cameli

Che riçeivan a soma inzenoggion,

Docili, comme i chen sempre fedeli

A quelli che ghe mettan ô morion,

E che i trattan con moddi aspri e crudeli.

Vani, comme ô cavallo, che ô padron

O caësa e ô lecca e tutto ô se recilla,

Mentre ô ghe mette un bello morscio e a brilla;

